SUPERZERO 2: SIMSON
TEMA: LEEF IN DIE TOEKOMS EN NIE IN DIE VERLEDE NIE

[bookmark: _GoBack]Vanaand dink ons saam oor Simson! Julle ken mos Simson se verhaal: hoe hy sy hare lank laat groei het, hoe sterk hy was, hoe hy deur Delila verlei is om sy geheim te vertel. Kom ons lees oor sy einde – Rigters 16:

Rigters 16:20-30:
20Sy roep toe uit: “Die Filistyne het jou kom vang, Simson!” Hy het uit die slaap wakker geword en by homself gedink: “Ek sal weer uit die ding uitkom soos al die vorige kere.” Maar hy het nie geweet dat die Here hom verlaat het nie. 21Die Filistyne het hom vasgebind. Hulle het sy oë uitgesteek. Hulle het hom na Gasa toe gevat en hom met twee koperkettings vasgemaak. In die tronk moes hy meel maal. 22Maar daar het sy afgeskeerde hare weer begin groei.

23Die leiers van die Filistyne het saamgekom om in die tempel ’n groot offerfees vir hulle god Dagon te hou. Hulle het vir mekaar gesê: “Ons god het ons vyand Simson in ons hand gegee.” 24Toe die mense hom sien, het hulle hulle god begin loof en gesê: “Ons god het ons vyand wat ons land so verwoes het en so baie van ons doodgemaak het, in ons mag gegee!” 

25Toe die Filistyne begin dronk word, het hulle vir mekaar gesê: “Bring Simson vir ons dat hy ons kan laat lag.” Hulle het Simson uit die tronk gaan haal om hulle te kom vermaak. Hulle het hom tussen die twee hoofpilare van die tempel laat staan. 

26Hy het vir die seun wat sy hand gehou het, gevra om hom te lei: “Laat my by die pilare van die tempel staan dat ek daarteen kan leun.” 27Die tempel was propvol mans en vroue. Al die leiers van die Filistyne was daar. Op die dak van die tempel was daar ook omtrent 3 000 mans en vroue wat kom kyk het hoe Simson hulle gaan vermaak. 

28Simson bid toe tot die Here: “Oppermagtige Here, dink tog aan my! God, maak my tog net hierdie een keer so sterk dat ek my kan wreek op die Filistyne vir my oë!” 29Simson het met sy hande teen die twee hoofpilare gedruk waarop die gebou rus. Hy het met sy regterhand en sy linkerhand elkeen teen ’n pilaar gedruk. 

30Toe bid hy: “Laat my saam met die Filistyne sterf!” 
Hy het met al sy krag gedruk en die tempel het inmekaargestort op die leiers van die Filistyne en al die mense wat daarin was. Met sy dood het Simson baie meer mense doodgemaak as deur sy hele lewe. 

Wat ’n tragiese verhaal! Die man van God wat ’n heidense tempel op homself omkeer - verblind, verneder, verlate.

LIGGAAM:
Maar weet julle, daar is seker min mense in die Bybel wat so van hulle roeping afgedwaal het, as juis Simson. Luister net na wat vir ons oor sy lewe vertel word: In Rigters 13 hoor ons die aankondiging van sy geboorte.
Vers 5: “. . . Hy sal van geboorte af ’n nasireër van God wees. Hy sal die Israeliete uit die hand van die Filistyne bevry.” 

OK, so Simson gaan die Israeliete bevry van die Filistyne, hy gaan die Filistyne oorwin. Maar wat beteken dit dat hy ’n ‘NASIREËR’ is?

In Numeri 6 hoor ons dat dit drie sake inhou: 
1. hy mag nie wyn of bier of enige produk van die wingerdstok drink nie (vers 3 en 4), 
2. hy mag nie sy hare of baard skeer nie (vers 5) 
3. en hy mag nie naby ’n dooie liggaam kom nie (vers 6). 

A. Maar wat is die eerste ding wat Simson doen – hoofstuk 14? Hy, wat die Filistyne moet verslaan, wat nie mag drink nie, wat nie naby ’n dooie liggaam mag kom nie, hy gaan kry vir hom ’n Filistynse meisie om mee te trou, hy hou vir ’n week lank partytjie, en, op pad soontoe, haal hy heuning uit die dooie liggaam van ’n leeu uit! En dit hou nie hier op nie. 
B. Wanneer sy bruid hom verlei om die antwoord op die raaisel te gee, word hy kwaad en gaan slaan hy dertig mans in Askelon dood en vat hulle klere van hulle dooie liggame af. Het hy dit vir die Here gedoen? Nee, uit wraak.
C. En wat dan? Dan gaan steek hy die Filistyne se lande aan die brand – omdat die Here dit vir hom gesê het? Nee, omdat hy kwaad is omdat sy bruid vir iemand anders gegee is. 
D. En as die Filistyne hom kom soek daaroor? Dan vat hy die kakebeen van ’n dooie donkie en slaan ’n duisend dood.
E. Nog is dit nie klaar nie – die volgende wat ons van Simson lees is dat hy in Gasa by ’n Filistynse prostituut gaan slaap het! 
F. En as hulle hom wil vang, dan gebruik hy sy krag om die stadspoorte 60 kilometer ver te dra – vir God, of vir homself? En dan kom die Delila episode wat ons gelees het.
G. Weereens ’n Filistynse vrou, die derde een. En weer stel hy teleur. Hy moes die Filistyne verslaan, maar het eerder met hulle getrou; hy moes van drank wegbly, maar het partytjie gehou; hy mag nie naby ’n dooie gekom het nie, maar het gevat aan ’n dooie leeu, dertig dooie mans, ’n dooie donkie; en hy mag nie sy hare gesny het nie, die laaste opdrag wat hy nie oortree het nie – tot nou.

En daarom is dit ook nie snaaks dat hy vir Delila sy geheim vertel nie, selfs al het hy al drie keer gesien wat haar planne is, selfs al was daar die vorige drie keer manne in die kamer wat hom wou vang – hy het tog al die ander opdragte en beloftes verbreek, hoekom nie hierdie een ook nie? Daar het nog niks voorheen gebeur nie, sy krag het nog niks minder geword nie, hoekom sal daar nou iets gebeur?

En is dit nie maar ook baie keer ons siening van die lewe nie, dat ons sondes, ons oortredings eintlik ongesiens verbygaan, dat daar eintlik niks gebeur nie. En dan word dit net meer en meer.

Vandag vertel ek ’n wit leuentjie en dit pla my, maar daar gebeur niks nie, dit gaan nog net so goed soos altyd. So môre doen ek dit weer en weer en weer, totdat dit my nie meer pla nie.

En dan begin ek om ’n vloekwoord te gebruik, die eerste keer huiwerig, maar kyk, daar gebeur niks en buitendien aanvaar almal dit as algemeen, so ek doen dit weer en weer en weer, totdat dit ’n gewoonte is wat my nie meer pla nie.

En dan besluit ek een Sondag om deur kerk te slaap – ek het darem gisteraand laat terug gekom en Sondag is die enigste dag wat ek bietjie laat kan slaap, en dan gebeur daar niks nie, ek is nie slegter af nie, inteendeel die rus het my goed gedoen, so volgende keer doen ek dit weer en weer en weer.

En dan besluit ek een aand dat ek darem te moeg is om Bybel te lees en te bid – die Here sal mos verstaan en môre sal ek inhaal, en daar gebeur niks nie, môre is ’n dag soos enige ander, die feit dat ek nie Bybel gelees en gebid het nie, het eintlik geen invloed in my lewe nie, so dan doen ek dit weer, en weer en weer.

En so kan ons maar aangaan. Dinge wat ons belowe het toe ons belydenis afgelê het, dinge wat God in sy Woord ons beveel, dinge wat ons weet reg is, doen ons nie meer nie en daar gebeur niks nie. Dinge wat die Bybel vir ons sê verkeerd is, wat ons weet nie reg is nie, dit doen ons en kyk, dit gaan eintlik beter met ons! Soos Simson. . .

En dis hoekom Simson een van my helde is:
· Hy doen alles verkeerd – en die Here is steeds lief vir hom
· Hy doen alles verkeerd – en die Here gebruik hom steeds
· Hy doen alles verkeerd – en daar is steeds vergewing.

En dit geld ook vir my en vir jou! Dis die boodskap van Nagmaal – jou verlede is vergewe!

2,000 jaar gelede het Jesus Christus sy lewe gegee, 2,000 jaar gelede het Jesus die bose oorwin – sodat ek kan lewe.

Maak nie saak hoe sleg jy vanaand dink jy is nie, by God is daar vergifnis! Maak nie saak hoeveel jy verkeerd gedoen het nie, God vergewe dit! Maar meer nog, hoor wat bely ons in Sondag 21 van die Heidelbergse Kategismus:
Vraag 56: Wat glo jy van die "vergewing van die sondes"?
Antwoord: Dat God, op grond van die voldoening van Christus, aan al my sondes en ook my sondige aard waarteen ek my lewe lank moet stry (a), nooit meer wil dink nie.

NOOIT MEER WIL DINK NIE!!!!!!!

As God nie meer aan jou sondes wil dink nie, hoekom dink jy nog daaroor?!!!

Nagmaal rig nie ons gedagtes op ons sondes nie – Nagmaal rig ons gedagtes op ons toekoms!
Nie op gister nie, maar op môre!
Nie op verlede week nie, maar op volgende week!

Waarheen is jy op pad? Hoe gaan jou lewe môre wees?

Simson verloor sy krag omdat hy die finale belofte van ’n Nasireër breek – hy laat sy hare afsny. In vers 22 hoor ons dat sy hare begin weer aangroei. Was die krag dan werklik in sy hare gewees? Nee, sy krag was in sy God, die hare was maar net ’n teken daarvan. Hy was maar net vir ’n paar oomblikke swak om te kom waar die Here hom wou hê! Sy laaste groot daad is die grootste verlies vir die Filistyne denkbaar – al vyf hulle leiers is dood, hul vernaamste burgers is dood, hulle hoofgod se tempel is verwoes, hulle hoofgod lê gebreek en toe onder die rommel van sy eie tempel! Met sy dood bereik Simson sy doel – hy bevry die Israeliete uit die hand van die Filistyne. En om dit te doen, moes Simson swak en blind en verneder word!

Jy is waar jy moet wees – foute en sondes en blindheid en al. Wat gaan jy nou doen? Vir wie gaan jy nou leef? Hoe gaan die laaste deel van jou lewe lyk, die deel wat vandag begin?

Amen (1695 woorde)






VIR BLAADJIE:

Rigters 16:20-30:
20Sy roep toe uit: “Die Filistyne het jou kom vang, Simson!” Hy het uit die slaap wakker geword en by homself gedink: “Ek sal weer uit die ding uitkom soos al die vorige kere.” Maar hy het nie geweet dat die Here hom verlaat het nie. 21Die Filistyne het hom vasgebind. Hulle het sy oë uitgesteek. Hulle het hom na Gasa toe gevat en hom met twee koperkettings vasgemaak. In die tronk moes hy meel maal. 22Maar daar het sy afgeskeerde hare weer begin groei. 
23Die leiers van die Filistyne het saamgekom om in die tempel ’n groot offerfees vir hulle god Dagon te hou. Hulle het vir mekaar gesê: “Ons god het ons vyand Simson in ons hand gegee.” 24Toe die mense hom sien, het hulle hulle god begin loof en gesê: “Ons god het ons vyand wat ons land so verwoes het en so baie van ons doodgemaak het, in ons mag gegee!” 
25Toe die Filistyne begin dronk word, het hulle vir mekaar gesê: “Bring Simson vir ons dat hy ons kan laat lag.” Hulle het Simson uit die tronk gaan haal om hulle te kom vermaak. Hulle het hom tussen die twee hoofpilare van die tempel laat staan. 
26Hy het vir die seun wat sy hand gehou het, gevra om hom te lei: “Laat my by die pilare van die tempel staan dat ek daarteen kan leun.” 27Die tempel was propvol mans en vroue. Al die leiers van die Filistyne was daar. Op die dak van die tempel was daar ook omtrent 3 000 mans en vroue wat kom kyk het hoe Simson hulle gaan vermaak. 
28Simson bid toe tot die Here: “Oppermagtige Here, dink tog aan my! God, maak my tog net hierdie een keer so sterk dat ek my kan wreek op die Filistyne vir my oë!” 29Simson het met sy hande teen die twee hoofpilare gedruk waarop die gebou rus. Hy het met sy regterhand en sy linkerhand elkeen teen ’n pilaar gedruk. 
30Toe bid hy: “Laat my saam met die Filistyne sterf!” 
Hy het met al sy krag gedruk en die tempel het inmekaargestort op die leiers van die Filistyne en al die mense wat daarin was. Met sy dood het Simson baie meer mense doodgemaak as deur sy hele lewe. 


WAT IS ’N NASIREËR?
Numeri 6:2-9:
“Wanneer iemand, ’n man of ’n vrou, ’n besondere nasireërgelofte aflê om hom aan die Here te wy, 3 moet hy hom 
1. weerhou van wyn en bier. Hy mag geen druiwe-asyn of ander asyn drink nie, geen druiwesap nie en ook nie druiwe of rosyntjies eet nie. 4 Die hele tydperk van sy wyding mag hy hoegenaamd niks eet wat die wingerdstok voortbring nie, selfs nie druiwepitte of-doppe nie. 
2. 5 “Vir die volle duur van sy nasireërgelofte mag hy nie sy hare of sy baard skeer nie. Hy is iemand wat vir die Here afgesonder is, en hy moet sy hare vrylik laat groei totdat die tyd van sy wyding aan die Here verby is. 
3. 6 “Gedurende die tyd van sy wyding aan die Here mag hy nie naby ’n lyk kom nie. 7 Selfs as sy pa of ma, broer of suster sterf, mag hy hom nie verontreinig deur aan hulle te raak nie, want sy hare is die teken van sy wyding aan God. 8 Solank sy nasireërgelofte van krag is, is hy afgesonder vir die Here. 9 Maar as hy hom verontreinig deur aan iemand te raak wat onverwags in sy omgewing te sterwe kom, moet hy sy hare afskeer op die dag waarop hy rein verklaar word; op die sewende dag moet hy sy hare afskeer.

Vraag 56: Wat glo jy van die "vergewing van die sondes"?
Antwoord: Dat God, op grond van die voldoening van Christus, aan al my sondes en ook my sondige aard waarteen ek my lewe lank moet stry (a), nooit meer wil dink nie. Uit genade wil Hy aan my die geregtigheid van Christus skenk (b) sodat ek nooit weer in die strafgerig van God sal kom nie (c).
(a) 1 Joh 2:2; 1:7; 2 Kor 5:19. (b) Rom 7:23-25; Jer 31:34; Miga 7:19; Ps 103:3, 10, 12. (c) Joh 3:18; 5:24.





